
Mapabaxutoje San Pedro
cotocaevi toyaquina Dioso
pejumecovénétsivijavabelia

Pacuenia Pedro mapabaxutoje cotocaevi toy-
aquina Dioso pejumecovénétsivijavabelia yabara peli-
vaisi

1 Xané Simon Pedroneé, Jesucristo
taneitorobicuenia tatonacuenebaponaponaené.
Nitorobanua jivi tatsipaebabiabinexa Jesucristo
pelivaisi. Pacatoyaquinatsi mapabaxutoje
paxamé Dbaja Dioso panejumecovénétsivi.
Jesucristo  patanesivatépaejava  patajaneconi
yabara patajumecovénétsijava, paxané
panetonamatamota Diosojavabelia. Bajara
pijinia paitsimé paxamé ata. Jesucristo
papecasivatépaejava panijaneconi yabara
panejumecoveénétsijava, pacatonamatamota
Diosojavabelia. Bajarapacuenia daxitatsi Jesu-
cristo vajanacasivatépaejava vajaneconi yabara
vajajumecovénétsijava, nacatonamatamota
Diosojavabelia. Tsipaji vajatuxanené Jesucristo,
vajanacacapanepaensé, nacaneconimatamota
baja. 2 Pacatovajétatsi Diosojavabelia bitso
papecayavenonaponaenexa daxitacuene yabara.
Pacatovajétatsinua jamatabécuenexanepanaeya
panejinavanapaenexa. Bajarapacuenia Dioso
pacayavenonaponaena panevajénaeyabelia,
Dioso itsa pajamatabécueneyapétaeponaename,

vajatuxanené Jesucristo ata itsa  paja-
matabécueneyapétaeponaename.

Pacuenia  Dioso  pejumecovénétsivi  ja-
matabécueneitsi tsavanapae yabara pelivaisi

3 Dioso, poné nacajunata pijajivinexatsi,
yapétanetsi baja  bitso  ayaijamatabécuene
pexainaenécuene. Bajaraponé Dioso bitso
pexaniacuene pexainaené. Bajaraponé Dioso
pesaéta pinijicuene pexanaejava, itsa exana
mapanacuataje, nacatsitanajamatabécueneitajéta
bitso ayaijamatabécuene  pexainaenécuene.
Bajarapacuenia itsa  yapétaeponatsi  Dioso,
nexata Dioso nacarajutapona pesaé vajaji-
navanapaenexa Xxaniavaetsia pacuenia Dioso
nacatojitsipa. 4 Bajarapacuenia Dioso pinijicuene
pexanaejavané pexanaexae Imapanacuataje,
nexata yapétanetsi Dioso Xaniajai vajanacaca-
panepaejavanexa pacuenia najumecapanepaeya
jumaitsi. Dioso vajanacacapanepaejavanexa
pinijicuene bitso. Jumecovénétatsi Dioso
vajanacacapanepaejavanexa. Nexata Dioso
nacayajavaponapona. Bajaraxuata Dioso
pesaéta nacajamatabécueneasaéyaexanaena
vajajinavanapaenexa Xxaniavaetsia. Nexata
nacajamatabécuene caéjépaeyaexanaena
vajavecuapanepaenexa mapanacuata
pibisiacuene vajanacaexanaeyaexanae
jamatabécuene. Nexata pacuenia Dioso
jamatabécueneitsi tsaponaponae, bajara vaxaitsi
ata  jamatabécueneitsitsi tsavanapae tsane.
5 Nexata pacuenia Dioso jamatabécueneitsi
tsaponaponae, bajara panejamatabécueneitsinexa,

asaéyata Dioso pajumecovénétaponare. Asaéyata
Dioso itsa pajumecovénétaponaename, nexata
icatsia itsajava payapétaeponaename. Asaéyata
paexanavanapare épexaniacuene. Asaéyata itsa
paexanavanapaename €pexaniacuene, nexata
icatsia orijibia pajamatabécueneyapétaeponaename

Dioso. Nexata payapétaename pacuenia
Dioso pacatojitsipa asaéyata  panetoex-
anavanapaenexa. 6 Paneyapétaecujinae

pacuenia Dioso pacatojitsipa asaéyata
panetoexanavanapaenexa, icatsia payapétaename
panenajamatabécuenecataitsinexa  pibisiacuene
panenajamatabéxainaeyaniva. Paneyapétaecujinae
panenajamatabécuenecataitsinexa pibisiacuene pa-
nenajamatabéxainaeyaniva, icatsia payapétaename
dovathi pejamatabécueneta bajayajebi
pacajamatabécueneéjétaponae  ata, asaeéyata
panenajamatabécuenesaétsinexa  €Diosojavabelia.
Paneyapétaecujinae dovathi pejamatabécueneta
bajayajebi pacajamatabécueneéjétaponae
ata, asaéyata panenajamatabécuenesaétsinexa
éDiosojavabelia, icatsia payapétaename
Xaniavaetsia panejinavanapaenexa pacuenia
Dioso pacatojitsipa. 7 Paneyapétaecujinae
Xaniavaetsia panejinavanapaenexa pacuenia
Dioso pacatojitsipa, icatsia payapétaename
asaéyata panenayavenonaenexa itsamonae ata

Dioso pejumecovénétsivi. Paneyapétaecujinae
paneyavenonaenexa itsamonae ata Dioso
pejumecovénétsivi, icatsia payapétaename

asaéyata namataenetsia bitso panenasivanexa
bajarapamonaejavabelia.

8 Daxita bajaraxua asaéyata panevajénaeyabelia



2 SAN PEDRO 1:9 iv 2 SAN PEDRO 1:13

itsa paexanavanapaename, nexata pacuenia
Dioso jamatabécueneitsi tsaponaponae, bajara
pajamatabécueneitsimé tsane. Bajarapacuenia
asaéyata itsa paexanavanapaename, nexata
pajamatabécuenevitsabaponaename Dioso
panejumecovénétsijava. Nexata Dioso ata
tsitaxanepanaenatsi Xua patonacuenebavana-
pame. Nexata vajatuxanené Jesucristo pane-
jamatabécueneyapétaejava, apo panacueratsimeé
tsane. 9 Itsiata baitsi jane pajivi apo exanae tsane
daxita bajaraxua, nexata apo yapétae tsane Dioso
pijacuene. Tsipaji bajarapajivi nacofénétsiana

Dioso picani pevecuaajibiaexanaejavatsi
pibisiacuene pexanaeneconimi. 10 Tajamonae,
bajaraxuata pacaasaémeére tsavanapae
Dioso  panejumecovénétsijava, jivijavabelia

panetsitanaitajétsinexa Dioso papecajunatsijava,
papecaitapetsijava ata papijajivinexameé. Nexata
bajarapacuenia itsa paexanavanapaename,
Dioso panejumecovénétsijavavecua, apo
pajopaemé  tsane. Pacacapanepaena
Dioso. 11 Nexata Dioso pacatocopatsiana
panejonenexa vajatuxanené Jesucristo
vajanacacapanepaenénexa,  pijanacuayabetsia,
apo pevereverecaenacuayabetsia, paneyajavaji-
navanapaenexa.

12 Daxita rabaja bajaraxua payapétaneme.
Pajamatabécuenesaéménua  baja  panejume-
COVénétsijava pexaniajailivaisi. Itsiata icatsia pe-
matatsénéa pacanajamatabénapitsiaexanaponatsi.
13 Abaxé tasaétsaponaponaeepato mapanacuataje,
netsitaxanepana patacamuxujiobinexa,
bajarapacuenia patacanajamatabénapitsia

exanaponaenexa. 14 Tsipaji baja vajatuxanené
Jesucristo tajévelia neyapétaeyaexana bepijia
tatépaejavanexa. 15 Itsiata baitsi jane pacuenia
necaéjépa, Xaniavaetsia pacatoyaquinaenatsi
panenacofénétsiyaniva. Nexata itsa tépajé, paxamé
tavénamuto panenajamatabénapitabiabinexa
pacuenia pacamuxujiobatsi.

Pacuenia Jesucristo pijajivijavabelia
tsitanajamatabécuencitajéta ayaijamatabécuene
pexainaenécuene yabara pelivaisi

16 Imata vajatuxanené Jesus pelivaisi itsa
pacatsipaebatsi, xaniavaetsia pacatsipaebatsi
mapacueniaje: “Vajatuxanené Jesucristo baja
cajena bitso pecaéjépaenétsi Dioso pesaéta
pinijicuene pexanaejava pexanaenexa.
Bajaraponé icatsia patsianica,” pacajaitsi. Saya
jivi pejamatabécueneta penajumetsénétsilivaisi,
apo pacatsipaebitsi. Tsipaji baja pataitaxutota
pataniji vajatuxanené ayaijamatabécuene
pexainaenécuene. 17 Xaniavaetsia baja
cajena pajumetaniji pamatacabi paxa Dioso
athébévetsica barécuaicuaijaitsi. Bajarapaepatota

daxitané Cristo nivenivenareca. Athébévetsica
paxa Dioso  jumaitsitsica  mapacueniaje:

“Mara poné taxénatoje, tasivané. Bitso
sivajamatabécuenebaréyané,” jaitsica paxa Dioso
athébévetsica. 18 Vajatuxanené Jesucristo paya-
javanubenajé petsutojumata, itsajota jane baja
paxa Dioso athébévetsica barécuaicuaijaitsitsica.
Nexata bajarapatsutojumata paxané patajacuata
pajumetaniji vajatuxanené Jesucristo paxa Dioso
athébévetsica pebarécuaicuaijaijavatsitsica.

19 Nexata pataniji. = Payapétanijinua.  Xua
bajayata Diosojumepaebivimi profetavi
tajévelia vajunupaeba pecopiapatsinexa,
bajaraxua jane baja aeconoxae copiapata.
Paxamé pibisiacuene panenayajivitaenexa,
pajumecovénére profetavimi pepaebilivaisi.
Profetavimi pepaebilivaisi, pexaniajailivaisixae,
belampara picani. Pacuenia lampara itayota
pitaquirijavata, bajara pijinia itsi profetavimi
pepaebilivaisi pibisiacuene panenayajivitaenexa
mapanacuataje. Pajumecovénére xXaniavaetsia
profetavimi pepaebilivaisi. Nexata bajarapali-
vaisi pacajamatabécueneyavenonaena pibisiacuene
panenayajivitaevanapaenexa mapanacuataje.
Bajarapacuenia pacajamatabécueneyavenonaena
matapania icatsia Jesucristo pepatsimatacabit-
sicajavabelianexa. = Nexata bitso pabaréyamé
tsane pamatacabi icatsia Jesucristo patsianica.
20 Xaniavaetsia pacanaéjére daxitacuenevecua
paneyapétaenexa mapalivaisije. Daxita xua
copiapatsijitsia mapanacuataje, tajévelia Dioso
pejumelivaisibaxutota vajunupaeba. Itsajivi ata
cajena apo caéjépaetsi saya pejamatabécueneta
bajaraxua xaniavaetsia pevajunupaebinexa
itsamonaejavabelia, itsamonae ata peyapétaenexa
pajamatabécuenelivaisi Xaina bajaraxua.
Matapania pajivi Espiritu Santo yapétaeyaexanatsi,
caéjépatsi  xXaniavaetsia  pevajunupaebinexa
bajaraxua. 21 Bajayata Diosojumepaebivimi
profetavi tajévelia itsa vajunupaeba daxita
Xua copiapatsijitsia mapanacuataje, peja-
matabécueneta apo exanae bajarapalivaisi.
Profetavimi Dioso pijajivixae, pacuenia Espiritu

Santo yapétaeyaexanatsi, paebabiaba.

2

Pacuenia Dioso pejumecovénétsivi muxujiobatsi
penajumetsénétsilivaisi petsipaebaponaevi pejume-
covénétsiyaniva yabara pelivaisi

(Jud 4-13)

1 Bajayata itsamonae tsipaebapona pena-
jumetsénétsilivaisi Israel nacuapijivijava Dioso
pejumelivaisi bepaebivi petaenexatsi. Bajara
icatsia aeconoxae ata itsane paxaméjava. Itsa-
monae pacatsipaebiana penajumetsénétsilivaisi.
Bajarapamonae yamaxeéitojorobiaya pacat-
sipaebiana penajumetsénétsilivaisi. Nexata
bajarapalivaisita pacacopabiaexanaena Dioso
panejumecoveénétsijavami. Bajarapamonae
apo pejumecovénétsivi tsane vajatuxanené
Jesucristo, poné picani sivatépatsi peca-
panepaenexatsi. Bajarapacuenia pexanaexae
tsane bajarapamonae, nexata bepijia Dioso
verebiabiana bajarapamonae. 2 Bajarapamonae
pevitota pibisiacuene exanavanapaena.
Nexata bajaraxua yabara jumaitsi tsane:
“Apo itsacuene itsiata, bajaraxua exanae
atatsi,” jal tsane bajarapamonae. Nexata
ayaibitsaéto paxameéyajuvénévi jumecovénétsiana.
Naexanaenanua papibisiacuene bajarapamonae
exana. Nexata bajarapacuenia paxaméyajuvénévi
pibisiacuene petsitaexanaexae tsane, pamonae
Dioso apo pejumecovénétsivi pibisiacuenia
baracuaicuaijai tsane pexanialivaisi,
Jesucristo pelivaisi. 3 Nexata pamonae

penajumetsénétsilivaisi tsipaebaponaena,
bitso  jitsipaena palata. Bajaraxuata
pacatsipaebiana penajumetsénétsilivaisi
papecatsipaebijamatabécuene papecave-
cuapitsinexa panijapalata. Itsiata baitsi
jane Dioso tajévelia najamatabécuenevereta
bajarapamonae penaneconitsiaexanaenexa.
Nexata bajarapamonae bajarapitsixae tsane,
pepacuene jemata Dioso naneconitsiaexanaena.

4 Angelevi ata baja cajena itsa naneconita,
aneconijibia Dioso apo copatsi. Angelevi
ata itsa naneconita, nexata Dioso xuaba
infiernojavabelia. Nexata bajarajota, pitaquiri-
nacuata, cébiaya Dioso jinavanapaeyaexana.
Nexata bajarapadngelevi Dioso jane baja
naneconitsiaexanaena pamatacabi Dioso
naneconitsiaexanaena daxita pijaneconi
pexainaevi. > Dioso cajena aneconijibia apo
copatsi bajayatami ata pamonae pibisiacuene
exana. Dioso ira bubutsiaexana bajarapamonae
penaxuabinexa. Caené, Noépijiné, Dioso
capanepa pijamonae yajava, siete pajiviyobeje.
Noépijiné picani itavetabiaba jivi pibisiacuene
pexanaeyaniva. 6 Bajayata Dioso isotota
verebiaba Sodoma tomarapijivimi. Bajara
pijinia pacuenia Dioso verebiaba Gomorra
tomarapijivimi ata. Nexata Dioso copiaru-
caeyaexana bajarapatomaramibeje. Tsipaji bitso
pibisiacuene exana bajarapatomaramibejepijivi.
Bajarapatomaramibeje  nacopata  E€ipumana.
Bajarapacuenia Dioso verebiaba bajarapa-
monaemi, pamonae cotocaevi jinavanapa,
peyapétaenexa, bajarapamonae ata pibisiacuene

pexanaeyaniva. 7 Pamatacabi Dioso verebiaba
bajarapatomaramibejepijivi, caené, Lotpijing,
Dioso capanepa pexaniacuene pexanabiabixae.
Lotpijiné itsa taeyabiaba bajarapamonaemi
bitso pibisiacuene pexanaejava, nexata bitso
sivanajamatabéxainabiaba. & Lotpijiné pexani-
acuene pexanaené, bajarapamonaemi tuatuajéta
naponapona. Nexata caematacabi canacujitsia
Lotpijiné bitso sivanajamatabéxainabiaba,
itsa tane bajarapamonaemi pibisiacuene
pexanaejava, itsa vénélivaisitanenua pibisiacuene
pexanaejava. 9 Bajaraxuata vaxaitsi baja
yapétanetsi mapacueneje. Vajatuxanené
caéjépatsi pejamatabécueneasaéyaexanaenexa pajivi
najamatabécuenecopata vajatuxanenéjavabelia.
Nexata pajivi najamatabécuenecopata vajatuxa-
neneéjavabelia, dovathi itsa jamatabécueneéjétatsi,
vajatuxanené jamatabécueneasaéyaexana.
Vajatuxanené caéjépatsinua pibisiacuene
pexanaevi, nabejiobitsiaya pejinavanapaeyaex-
anaenexa, mmapanacuataje abaxé itsa asaé
tsavanapae. Bajarapacuenia vajatuxanené
nabejiobitsiaya jilnavanapaeyaexanaena
penaneconitsiaexanaenexa icatsia petépaecujinae
ata, pamatacabi naneconitsiaexanaena daxita
pijaneconi pexainaevi.

10 Pamonae bitso casaé tsavanapae
pibisiacuene pexanaejava pijacuata penatojit-
sipaecuenia, bajarapamonae bitso ayaicuenia

Dioso naneconitsiaexanaena itsamonae
penanecon1t81aexanae] ava matatoxenetsia.

Pamonae ata apo jumecovénétsi vajatuxanené
pevetsicuenetsi, bajarapamonae ata Dioso bitso

ayaicuenia naneconitsiaexanaena. = Pamonae
penajumetsénétsilivaisi petsipaebaponaevi, apo
yalyatae itsamonae ata. Ajamatabécuenetajanua.
Apo jumejunavinua bajarapamonae
pibisiacuenia pebaracuaicuaijainexa dangelevi.
11 Angelevi biji picani bitso piasaévi
penajumetsénétsilivaisi petsipaebaponaevi
matatoxenetsia. Nexata angelevi vajatuxanené
pitabarata pejinavanapaexae, bitso piasaévi
ata penajumetsénétsilivaisi petsipaebaponaevi
matatoxenetsia, itsiata pibisiacuenia apo

baracuaicuaijai penajumetsénétsilivaisi
petsipaebaponaevi.

12 Pamonae penajumetsénétsilivaisi
petsipaebaponaevi, beveliajamatabécuenevi

saya. Pacuenia saya jinavanapa unupijidujuai,
bajara saya jamatabécueneitsi bajarapamonae.
Apo najamatabéxainae pexanialivaisi. Saicaya
xua jamatabéexana, exanabiaba. Unupijidujuai
saya jema bajinavanapa. Nexata jivi jemata
itsa tane, vaetaba. Beyaxuabanua. Pamonae
penajumetsénétsilivaisi petsipaebaponaevi,
pibisiacuenia baracuaicuaijai tsabiabi
Xaniavaetsia apo peyapétaejava ata.  Nexata
pacuenia unupijidujuai baverebiabatsi, bajara
pijinia pacuenia jemata Dioso verebiabiana
bajarapamonae. 13 Nexata Dioso bajarapamonae
juya bejiobia jinavanapaeyaexanaena. Tsipaji
bajarapamonae itsamonae bejiobiaexanabiaba.
Bajarapamonae pibisiacuene itsa exanabiaba,
baréya tsabiabi. Bajarapamonae apo
pacajamatabécuenejépae ata, nanacaetuatsiana
itsa panacaetuatame. Nexata yamaxéitojorobiaya

pacayajavanabanebiabiana  fiesta  paneex-
anaematacabi. Bajarapamonae pibisiacuene
pexanabiabixae tsane, nexata panetuatuajéta
bepiaxuirajava tsane.

14 Bajarapamonae itsa tane petiriva,
pibisiacuene jamatabéexanabiaba pevitota
bejarapovajavabelia. Apo yabaracueranae pibisi-
acuene pexanaejava. Penajumetsénétsilivaisi
petsipaebaponaevi, pibisiacuene exanaeyaexan-
abiaba pamonae abaxé apo ajamatabécuenesaé
Dioso pejumecovénétsijava. Bajarapamonae
bitso  jitsipa daxitacuene  pexainaejava
épamonaenexa.  Bitso yapétanenua pepitsinexa
Xua jitsipa. Nexata bajarapamonae Dioso
bitso ayaicuenia naneconitsiaexanaena.
15 Bajarapamonae baja Diosovecua naxuabiaya
jinavanapa. Tsipaji baja copaba pexaniajailivaisi
pejumecovénétsijavami. Apo jumecovénétsi
Dioso. Nexata bajarapamonae cuenejépa
Diosojumepaebinémi, profeta Balaampijinémi,
Beorpijinémi pexénato. Balaampijinémi bajayata
itsamonae tsipaebatsi palata pibisiacuene
picani pexanaenexa. Nexata baja picani
Balaampijinémi jejai pibisiacuene pexanaenexa.
16 Itsiata baitsi jane Balaampijin€é Dioso itavetatsi
bajarapapibisiacuene  bitso  pexanaeyaniva
Dioso pitabarata. Balaampijiné pijaburrota

yanajetaruca. Dioso cuaicuaijaiyaexana
burro. Nexata pacuenia jivitoné bacuaicuaijai,
bajarapacuenia Balaampijiné pijaburro

barécuaicuaijaitsi pitavetsinexatsi pibisiacuene
pexanaeyaniva. Nexata picani xua Balaampijiné
jamatabéexana, copata baja.

17 Pamonae penajumetsénétsilivaisi
petsipaebaponaevi, apo jumenamatamotsi.
Yapétanetsi pacuenia baitsi meramatathaibémi
itsa tseveca. Meramatathaibémi itsa tseveca,
apo jamatabécueneyavenonae itsajiviyo ata.
Tsipaji itsajivi mera jitsipae ata, piapaenexa apo
puatsi bajarajota. Bajara pijinia itsi pamonae
petsipaebaponaevi penajumetsénétsilivaisi.
Itsajivi ata apo  jamatabécueneyavenonae
bajarapamonae petsipaebilivaisita. = Pacuenia
itarérébo ata jovibota xaniavaetsia caecovéta apo
rucae, bajara jamatabécueneitsi bajarapamonae.

Caejamatabécuene apo xainae. Nexata
Dioso  bajarapamonae  bitso  ayaicuenia
naneconitsiaexanaena. Bajarapamonae

pitaquirinacuata naneconitsia jinavanapaena
daxitamatacabijavabelianexa. 18 Bajarapamonae
ayaijamatabécuenevi nataeya cuaicuaijai tsabiabi.
Itsiata baitsi jane saya natsiquejemalivaisi
cuaicuaijai  tsabiabi. Bajarapamonae
yamaxeitojorobiaya jumai  tsabiabi: “Apo
itsacuene raja apo payaiyatae atamé
petiriva. Pibisiacuene itsa jamatabépaexaname
panevitota petirivajavabelia, paexanare,” jai
tsabiabi bajarapamonae. Bajarapacuenia
bajarapamonae othopaeyaexanapona
pamonae pejanajumecovénétsivi Dioso.
Tsipaji  pibisiacuene exanaeyaexanapona.
19 Bajarapamonae yamaxeéitojorobiaya jumai

tsabiabinua: “Itsa panejumecovénétsianame
patacatsipaebilivaisi, nexata pacatoxanepanaena
paneexanabiabinexa daxitacuene,” jai

tsabiabi pamonae penajumetsénétsilivaisi

petsipaebaponaevi. Itsiata baitsi jane
bajarapamonae apo jamatabécuenecaéjépaetsi
daxita ~Xua pexaniacuene pexanaenexa.
Saya épibisiacuene exanabiaba. Bajaraxuata
Dioso bajarapamonae verebiabiana.  Tsipaji
bajarapamonae pibisiacuene exanabiaba
pijacuata  penatojitsipaecuenia, pacuenia
pejamatabécuene  itorobatsi. Caejivitsi
canacujitsia vajacuata vajanatojitsipaecuenia
itsa exanaponatsi, vajajamatabécuene
bepijajivitonétsi naexanatsi. Tsipaji pacuenia
vajajamatabécuene nacaitoroba, exanaponatsi.
20 Pamonae baja yapétane vajatuxanené
Jesucristo, poné capanepaejitsiatsi pibisiacuene
pexanaeneconimivecua, bajarapamonae
baja Dioso vecuaajibiaexanatsi pibisiacuene
pexanaeneconimi. Pajamatabécuenemi
ata jitsipaeyaexanabiabatsi pibisiacuene
pexanaenexa, bajarapajamatabécuenemi
ata baja vecuaajibiaexanatsi. Itsiata Dbaitsi
jane bajarapamonaeyajuvénévi icatsia
pibisiacuene itsa exanapona, nexata icatsia
bajarapajamatabécuene pejumecovénétaponaexae,
bitso naneconitsiana Diosojavabelia. Nexata jane
baja copiaya pexainaeneconimi matatoxenetsia,
bitsoyo ayaineconi natsixainaena. 21 Pamonae
copaba pexaniajailivaisi pejumecovénétsijavami,
bitso ayaineconi natsixaina Diosojavabelia.
Bajarapamonae itsa apo tsipaebi tsipaetsi
bajarapapexaniajailivaisi, bevelia naneconitsipa
Diosojavabelia. Tsipaji apo yapétae tsipae
bajarapalivaisi. Nexata baja peyapétaexae
bajarapalivaisi, pecopabixaenua  pejume-

covénétsijavami  bajarapalivaisi, naneconita
bitso Diosojavabelia. Toxanepanaejitsipatsi
meta bajarapamonae itsa apo tsipaebi tsipaetsi
bajarapalivaisi  bevelia  penaneconitsinexa
Diosojavabelia. 22 Bajayatapijilivaisi jumaitsi
mapacueniaje: “Aviri peyacabicujinae, icatsia
nayacabixane. Marrano pijinia tsorobota
pebocaecujinae, itsa matavanetsi pexaniamerata,
pematavaecujinaetsi, icatsia caevéalia tsorobota
boca,” jai bajayatapijilivaisi. Xaniajai baja cajena
bajarapalivaisi. Bajara pijinia jamatabécueneitsi
pamonae icatsia caevéalia pibisiacuene exana.

3

Pacuenia icatsia Jesucristo patsijitsiatsica
yabara pelivaisi

1 Tajamonae bitso patacaasivavi, copiaya
baja cajena pacatoyaquinatsi itsabaxuto.
Nexata icatsia mapabaxutoje cotocaevi pacatoy-
aquinatsi. Pacatoyaquinatsi bajarapabaxutobeje
patacamuxujiobinexa  nexata  Xaniavaetsia
panenajamatabéxainaenexa. 2 Panajamatabénapire
pacuenia Diosojumepaebivimi profetavi bajayata
tajévelia jumaitsi. Panajamatabénapirenua
pacuenia baja cajena apOstolevi pacatsipaeba
vajatuxanené Cristo pelivaisi.  Cristo, poné
papecacapanepaenénexa, copiaya tsipaeba
apostolevijavabelia. Nexata juya apOstolevi
paxaméjavabelia pacatsipaeba. 3 Xaniavaetsia
panamuxunaevere daxitacuenevecua
paneyapétaenexa mapacueneje. Nacua
pecopiarucaevajénaeyotanexa, najetarubenaena

itsamonae  pecapocaponaevinexa  pexania-
jailivaisi. Bajarapamonae exanavanapaena
pibisiacuene pacuenia pijacuata natojitsipa.
4 Bajarapamonae Cristo pepatsijavanexatsica
apo pejumecovénétsixae, najumequenetsiataeya
saya jumaitsi tsane: “¢Jica Cristo icatsia
pepatsijavanexatsica pacuenia baja Cristo
tajévelia najumecapanepaeya jumaitsi? Bajayata
vajavajénaeyapijivimi, pamonae jumecovénéta
Cristo pepatsijavanexatsica, vajénaeevetavanapa
picani. Itsiata Cristo apo patsitsica. Nexata
bajarapamonaemi belia baja tépa Cristo
patsinejevatsica. Daxitanacua abaxé itsiata
tsitecanuca Dioso pexanaecujinae,” jai tsane saya
bajarapamonae apo pejumecovénétsixae Cristo
pepatsijavanexatsica. 5 Bajarapacuenia jumaitsi
tsane tsipaji bajarapamonae apo canaéjétsi
tsane pacuenia bajayata Dioso itoroba saya
pijumeta itaboXxo penaexanaenexa mapanacua
yajavaje. Nexata mapairanexaje, manuamene
tuatuajéatsina Dioso ira jumapitsapaeyaexanaina.
6 Bajayata pijinia mapanacuaje Dioso itsa
bubutsiaexana, daxitajivi Dioso verebiaba
merata. 7 Itsiata baitsi jane itaboxo, ira yajava,
daxita xua tanetsi, Dioso pejamatabécueneta

abaxé xaniavaetsia tsitecanuca. Dioso abaxé
Xaniavaeta itsamatacabi isotota pever1apaenexa

Dioso isotota veriapaena mapanacuaje, itaboxo
yajava, pamatacabi naneconitsiaexanaena daxita
pijaneconi pexainaevi. Bajarapamatacabi Dioso
naneconitsiaexanaena pibisiacuene pexanaevi.
Dioso verebiabiana daxitacuene.

8 Tajamonae bitso patacaasivavi, pétsa

panacofénétame mapacueneje.  Vajatuxanené
saya tsitacaematacabitsi mil pavaibeje ata. Mil
pavaibeje ata apo tsitabajayajebitsi.  Betsita-
caematacabi tsanucaetsi saya vajatuxaneneé.
9  Itsamonae jamatabécuenenavéxaniabiaya
jamatabéjumaitsi: “Dioso bitso cuenenajemata
pexanaenexa pacuenia najumecapanepaeya
jumaitsi,” jamatabéjai. Vajatuxanené raja
apo cuenenajematsi. Xua raja vajatuxanené
bajayajebi becuenenajematsi, abaxé saya eveta
jivi pejumecoveénétsinexatsi. Tsipaji vajatuxanené
apo jitsipae itsajivi ata pevecuanaxuabijavatsi.
Vajatuxaneneé raja jitsipa daxitajivi pecopabinexa
pibisiacuene pexanabiabijava, penaja-
matabécuenepénéyorotsinexa Diosojavabelia.

10 Vajatuxanené baja cajena icatsia jemata pat-
sianica. Pamatacabi jivi jamatejema jinavana-
paena, jemata vajatuxanené patsianica. Pacuenia
penacobetoxotsinénexa jemata bapata, itsajota
apo jamatabénajinaetsi, bajara pijinia itsi tsane
vajatuxanené. Jemata patsianica. Nexata jane
baja bajarapamatacabita itaboxo copiarucaena.
Ayajjume najumetsiana. Daxita athébépijicuene
vereverecaena isotota. Mapanacuamije, daxita

Xua tanetsi mapanacuataje, yajavatajuena iso-
tota.

11 Daxitacuene bajarapacuenia vereverecaena.
iBajaraxuata  bitso = xaniavaetsia  bepajina-
vanapame Dioso papecatojitsipaecuenial
12 Bepacopiaevetavanapame  vajatuxanené
pepatsijavanexatsica. Vajatuxanené
pijacuene bepatonacuenebavanapame bepijia
pepatsinexatsica. Pamatacabita vajatuxanené

patsianica, itaboxo vereverecaena isotota.
Daxita athébépijicuene veriajaviana isotocotiata.
13 Ttsiata baitsi jane xuacujinae Dioso icatsia

pejanaitaboxo, pejanairanua, exanaena
pacuenia tajévelia najumecapanepaeya
jumaitsi. Nexata vaxaitsi evetavanapatsi
vajataenexa  pejanaitaboxo, pejanairanua.

Itsamatacabi pejanairata daxitajivi épexaniacuene
exanavanapaena, xua Dioso tojitsipatsi.

14 Tajamonae bitso patacaasivavi,
pejanaitaboxo, pejanairanua, panetaenexa,
panecopiaevetavanapaeepato Xaniavaetsia
pajinavanapaename. Nexata pamatacabi

vajatuxanené icatsia patsianica, pacasivabaréya
tsane. Bajarapacuenia pacasivabaréya tsane itsa
pacacaxitajarabiana jamatabécuenexanepanaeya

aneconibia panejinavanapaejavata.
15 Pacanaéjére xua yabara abaxé vajatuxanené
apo patsitsica. Abaxé raja apo patsitsica

daxitajivi apo pejumecovénétsixae Dioso. Tsipaji
daxitatsi vajatuxanené jamatabénacacapanepa
pijanacuayabetsia. Pacuenia daxitatsi
vajatuxanené jamatabénacacapanepa pijanacuaya-
betsia, bajaraxua vajaasivané, vajabanané
Pablo, peyapétaenexa Dioso yavenonatsi.

Nexata Pablo peyaquinaebaxutonéta,
pacatoyaquina pacuenia vajatuxanené daxitatsi
jamatabénacacapanepa pijanacuayabetsia.

16 Pablo baja cajena peyaquinaebaxutonéta,
pacatoyaquina pacuenia vajatuxanené daxitatsi
jamatabénacacapanepa pijanacuayabetsia. Pablo
peyaquinaelivaisiané, itsalivaisi  ayapébeje
tsabiabi vajajumeyapétaenexa xua yabara Pablo

yaquina. Nexata palivaisi apo jumeyapétaetsi,
apo yapétaetsi pajamatabécuenelivaisi Xaina.
Nexata pamonae xaniavaetsia apo jumeyapétae
Pablo peyaquinaelivaisiané, juya tsipaebabiaba
itsamonaejavabelia apo jumeyapétae ata.
Pamonae ata caejamatabécuene apo xainae Dioso
pejumecovénétsijava, juya itsamonaejavabelia
tsipaebabiaba  Pablo  peyaquinaelivaisiané.
Nexata bajarapamonae itsamonaejavabelia
itsa tsipaebabiaba, Pablo peyaquinaelivaisiané
mataropotsia saicayacuenia tsipaebabi-
aba. Bajarapacuenia itsabaxutonéta ata,
perubenaelivaisiané  ata, bajarapamonae
saicayacuenia mataropotsia  tsipaebabiaba.
Bajarapamonae itsamonaejavabelia itsa
tsipaebabiaba, apo tsipaebabiabi pacuenia Dioso
pejumelivaisibaxutota jumaitsi. Saicayacuenia
saya tsipaebabiaba.  Nexata bajarapamonae
pijacuata naneconita Diosojavabelia. Nexata
Dioso verebiabianatsi.

17 Tajamonae bitso patacaasivavi, paxameé
baja cajena tajévelia payapétaneme bajaraxua
yabara. Bajaraxuata panayajivitaema
pibisiacuene pexanaevi penajumetsénétsilivaisi
papecatsipaebiyaniva. Tsipaji papecatsipae-
bilivaisita, = pacajopaeyaexanaejitsipa  Dioso
panejumecovénétsijavavecua. 18 Pacatojitsipatsi
paneajamatabécuenesaé tsavanapaenexa
Dioso panejumecoveénétsijava Jesucristo
papecaitaxutotsoniataexae. Panevajénaeyabelia
payapétaeponarenua vajatuxanené Jesucristo,
poné pacacapanepaejitsia pibisiacuene paneex-
anaeneconivecua. Jesucristojavabelia daxitajivi

jumai tsabiabi tsane: “{Xamé Jesucristomeé, bitso
cajena ayaijamatabécuenenémé!”  jai tsabiabi

tsane daxitamatacabijavabelianexa. Bajara itsi
tsane.

